
 � Azərbaycan xalqı XX əsrdə  erməni qaniçənləri  tərəfindən 
zaman- zaman soyqırımlarına məruz qalmışdır. Uzun illər 
azərbaycanlıların əzəli torpaqlarına sahib çıxmaq və burada “böyük 
Ermənistan” yaratmaq xülyaları ilə yaşayan erməni qəsbkarları 1918-
ci ildə Bakı, Şamaxı, Quba qəzalarında, Qarabağda, Zəngəzurda, 
Naxçıvanda, Lənkəranda və Azərbaycanın başqa bölgələrində minlərlə 
dinc azərbaycanlı əhalini yalnız milli mənsubiyyətinə görə məhv etmiş, 
milli memarlıq incilərini, məktəbləri, xəstəxanaları, məscid və digər 
abidələri dağıtmışlar.

Ermənilərin azərbaycanlılara 
qarşı törətdikləri soyqırımının tari-
xi köklərini araşdıranda məlum olur 
ki, hələ XIX əsrdə Azərbaycanın çar 
Rusiyası tərəfindən ilhaqını təsbit edən 
müqavilələrə əsasən Cənubi Qafqaza 
yüz minlərlə erməni köçürülmüş, həm 
də din birliyi əsasında onlara yerli 
əhali ilə müqayisədə böyük hüquq və 
imtiyazlar verilmişdir. Bununla da yerli 
əhalinin–azərbaycanlıların müxtəlif 
vasitələrlə sıxışdırılmasına fürsət yara-
dılmışdır. “Daşnak” və “Hnçak” kimi 
erməni millətçi partiyalarının fəaliyyətə 
başlamasından və  qəddar terrorçu  
erməni kütlələrinin şovinist ideyalar 
ətrafında birləşdirilməsindən sonra  
azərbaycanlılara qarşı soyqırımı prosesi 
daha da açıq müstəviyə keçmişdir. 

Tarixi araşdırmalar təsdiqləyir ki,  
ilk dəfə Birinci rus inqilabının başlandı-
ğı 1905-ci ildə silahlanmış mütəşəkkil 
erməni dəstələri Cənubi Qafqazda etnik 
zəmində soyqırımı cinayəti törətmişlər. 
1905-1907-ci illərdə onlar Bakıda, 
Tiflisdə, İrəvanda, Naxçıvanda, Gəncədə, 
Qarabağda, Zəngəzurda azərbaycanlılara  
kütləvi şəkildə divan tutmuş, şəhər və 
kəndləri yandırmış, qəbiristanlıqları 
dağıtmış, tarixi-mədəni abidələri yerlə-
yeksan etmiş,  uşaqları, qadınları, qoca-
ları  qəddarcasına qətlə yetirmişlər.  Bu 
dəhşətli soyqırımdan canlarını güclə qur-
taran  soydaşlarımız ata-baba torpaqlarını  
tərk etmək məcburiyyərində qalmışlar. 

Ermənilərin  xalqımıza qarşı  
törətdiyi soyqırımı aktı  keçmiş im-
periyanın  hökmranlıq etdiyi 1918-ci 
ildə daha geniş vüsət almışdır. Həmin 
dövrdə soyqırımı misli görünməmiş 
qəddarlıqla həyata keçirilmişdir.  İm-
periyanın himayədarlıq etdiyi erməni 
daşnakları 1918-ci ilin mart-aprel 
aylarında Bakıda, Şamaxıda, Qubada, 
Muğanda, Lənkəranda  50 mindən çox 
azərbaycanlını qətlə yetirmiş, onların 
evlərini talan etmişlər. Həmin hadisələrdə 
yalnız  Bakıda 30 minə yaxın soydaşımız 
xüsusi amansızlıqla qətlə yetirilmişdir. 

Azərbaycanın  əzəli ərazilərinə  daxil 
olan İrəvan şəhərində və onun ətrafında 
132 min azərbaycanlı amansızlıqla qətlə 
yetirilmişdir. Ermənilərin  vəhşilikləri, 
qəddarlığı  nəticəsində ovaxtkı İrəvan 
quberniyasında azərbaycanlıların sayı 
xeyli azalmışdır. Bunu  tarixi faktlar da 
təsdiqləyir. Məsələn,  azərbaycanlıların 
sayı 1916-cı ildə 375 min nəfər idisə, 
1922-ci ildə cəmi 70 min nəfər olmuşdur. 
Bu azalma erməni vəhşiliyini təsdiqləyən 
bariz nümunədir.1918-ci ilin qanlı 
hadisələri zamanı Gəncədə, Oğuzda, Qu-
bada və Azərbaycanın digər bölgələrində  
soydaşlarımızla  yanaşı, 3 minə qədər 
yəhudi də erməni quldur dəstələri 
tərəfindən vəhşicəsinə qətlə yetirilmişdir. 

Çar Rusiyasının süqutundan son-
ra Azərbaycanın əzəli torpaqlarında 
Ermənistan Respublikasının yaradıl-
ması prosesində də  soydaşlarımıza 
qarşı soyqırımı və etnik təmizləmə 
siyasətindən istifadə olunmuşdur.  Belə 
ki, həmin siyasət azərbaycanlılara 
məxsus olan əlavə 20,2 min kvadratki-
lometr ərazinin  süni dövlət qurumuna 
qatılmasına,  sovet dövründə Azərbaycan 

ərazisində ermənilər üçün qondarma 
“Dağlıq Qarabağ Muxtar Vilayəti”nin 
təşkil edilməsinə, 1948-1953-cü və 
1988-1993-cü illərdə 1,5 milyon nəfər 
azərbaycanlının Ermənistandan və keç-
miş Dağlıq Qarabağ Muxtar Vilayətindən 
deportasiya edilməsinə və qovulmasına 
gətirib çıxarmışdır.

Ötən əsrin 80-ci illərində isə SSRİ-
nin süqutunun sürətlənməsindən istifadə 
edən ermənilər öz havadarlarının köməyi 
ilə Dağlıq Qarabağın Ermənistana 

birləşdirilməsi üçün Azərbaycana 
qarşı birbaşa hərbi təcavüzə başladılar. 
1992-ci ilin fevralında isə Xocalıda 
azərbaycanlılara qarşı  dünyada analoqu 
olmayan növbəti soyqırımı törədildi. 
Xocalı soyqırımından 26 il ötsə də, 
onun ağrı-acıları hər birimizin qəlbində 
hələ də yaşayır. Ermənilərin Xocalının 
dinc sakinlərinə qanlı divan tutmaları-
nın dəhşətləri yaddaşlardan  heç zaman 
silinməyəcək. Bir gecədə məhv edilmiş 
Xocalı şəhərinin adı indi Xatın, Ruanda, 
Srebrenitsa və Holokost ilə yanaşı çəkilir.  

Xatırladım ki, Xocalıdan əvvəl 
Azərbaycanın Ermənistanla həmsərhəd 
Qazax rayonunun Bağanis Ay-
rım kəndinin, Dağlıq Qarabağda 
azərbaycanlılar yaşayan İmarət Qərvənd, 
Tuğ, Səlakətin, Axullu, Xocavənd, 
Cəmilli, Nəbilər, Meşəli, Həsənabad, 
Kərkicahan, Qaybalı, Malıbəyli, Yuxarı 
və Aşağı Quşçular, Qaradağlı kəndlərinin, 
eləcə də Xocalı faciəsindən təqribən ay 
yarım sonra Kəlbəcər rayonunun Ağda-
ban kəndinin işğalı zamanı həmin yaşayış 
məntəqələrinin əhalisinin bir hissəsi 
ermənilər tərəfindən qabaqcadan hazır-
lanmış plan əsasında xüsusi amansızlıqla 
qətlə yetirilmiş, bu yaşayış məntəqələri 

yandırılaraq yer üzündən silinmişdir.
Xocalı soyqırımının dünya miq-

yasında tanıdılması sahəsində sistemli 
işin nəticəsidir ki, İslam Əməkdaşlığı 
Təşkilatı Parlament İttifaqının, Meksi-
ka, Pakistan, Çexiya, Peru, Kolumbiya, 
Panama, Honduras, Sudan, Qvatemala 
və Cibuti parlamentlərinin müvafiq 
sənədlərində Xocalıda törədilmiş kütləvi 
qətllərin soyqırımı aktı olduğu təsdiq 
edilmişdir. Rumıniya, Bosniya və Her-
seqovina, Serbiya, İordaniya, Sloveni-
ya, Şotlandiya parlamentləri, eləcə də 
Amerika Birləşmiş Ştatlarının 22 ştatının 
icra və qanunvericilik orqanları Xocalı 
faciəsini qətliam kimi qiymətləndirərək 
qətiyyətlə pisləmişlər.

Erməni quldurları öz havadarlarının 
himayəsi ilə Azərbaycan Respublika-
sı ərazisinin 20 faizinin, yəni Dağlıq 
Qarabağ bölgəsinin və onun ətrafındakı 
daha yeddi rayonun – Laçın, Kəlbəcər, 

Ağdam, Füzuli, Cəbrayıl, Qubadlı, 
Zəngilan rayonlarını işğal  etmiş, tarixi-
mədəni abidələri dağıtmışlar. Ermənilər 
mədəni abidələrə qarşı da vandallıq 
törətmişlər. Təkcə son işğalçılıq siyasəti 
nəticəsində Ermənistan silahlı qüvvələri 
tərəfindən 20 minə yaxın azərbaycanlı 
qətlə yetirilmiş, 20 mindən çox dinc 
sakin yaralanmış, 50 mindən çox adam 
əlil olmuşdur. 4750 adam əsir və itkin 
düşmüş, girov götürülmüş, 877 şəhər, 
kənd və qəsəbə qarət edilmiş, dağıdılmış 
və yandırılmışdır. Erməni təcavüzkarları 
işğal olunmuş ərazilərdə Azərbaycanın 
tarixi-mədəni irsini təşkil edən obyektləri 
xüsusi qəddarlıqla məhv etmişlər. İşğal 
olunmuş ərazilərimizdə erməni vanda-
lizmi nəticəsində  500-ə qədər tarixi və 
100-dən çox arxeoloji abidə, 22 muzey 
və 4 rəsm qalereyası, tarixi əhəmiyyətli 
9 saray qarət edilmiş və yandırılmış, 44 
məbəd və 9 məscid təhqir olunmuşdur. 

Keçmiş SSRİ-nin sonuncu rəhbəri 
Mixail Qorbaçovun  ermənilərə  açıq 
şəkildə himayədarlıq etməsi bu qəddar 
milləti daha da  quduzlaşdırmışdır. 
Törətdikləri qanlı faciələrin cəzasız qal-
dığını görən  erməni millətçilərinin qonşu 
xalqların torpaqları hesabına “böyük 

Ermənistan” yaratmaq xülyasına düşməsi 
bölgədə bu gün də davam edən faciələrin 
əsasını qoymuşdur.

Azərbaycan müstəqillik qazandıq-
dan sonra uzun illər gizli saxlanılan 
həqiqətlər açıldı, ermənilərə himayədarlıq 
edənlər, onların törətdikləri soyqırımını 
ört-basdır edənlər ifşa olundu. Ümum-
milli liderimiz Heydər Əliyevin 1998-ci 
il martın 26-da imzaladığı fərmanla 31 
mart Azərbaycanlıların Soyqırım Günü 
elan edildi. Bununla da Azərbaycan 
tarixində erməni məsələsinə münasibətdə 
yeni strategiyanın əsası qoyuldu. Eyni 
zamanda,  bu,  Azərbaycan xalqının əsrlər 
boyu üzləşdiyi mərhumiyyətlərə  verilən 
əsl tarixi qiymət idi. 

Bu gün ulu öndərin siyasətinin 
müvəfəqiyyətlə davam etdirilməsi 
Azərbaycanı dünyanın inkişaf et-
miş dövlətləri sırasına qoşub. Artıq 
Ermənistan beynəlxalq aləmdə işğalçı  
dövlət kimi tanınır. Bu qəddar millətin 

zaman-zaman azərbaycanlılara qar-
şı törətdikləri soqırımı barədə dün-
ya ictimaiyyətinə mütəmadi olaraq 
məlumatlar verilir. Azərbaycanın dövlət 
başçısı  tərəfindən erməni-bolşevik silahlı 
dəstələrinin 100 il əvvəl soydaşlarımıza 
qarşı törətdikləri qanlı cinayətlər barədə 
həqiqətlərin ölkə və dünya ictimaiyyətinə 
daha dolğun çatdırılması məqsədilə 
azərbaycanlıların soyqırımının 100 
illiyi haqqında sərəncam imzalanması 
bu baxımdan böyük əhəmiyyət kəsb 
edir. Sərancamda bir daha  qeyd edilir 
ki, erməni millətçiləri tarixin müxtəlif 
mərhələlərində mifik “böyük Ermənistan” 
ideyasını gerçəkləşdirmək məqsədilə 
soydaşlarımıza qarşı etnik təmizləmə, 
deportasiya və soyqırımları həyata 
keçirmişlər. 

Azərbaycan xalqının başına gətirilən 
ən dəhşətli faciələrdən biri də 100 il 
bundan əvvəl – 1918-ci ilin mart-aprel 
aylarında Bakı Sovetinin mandatı altında 
fəaliyyət göstərən daşnak-bolşevik silahlı 
dəstələri tərəfindən xüsusi qəddarlıqla 
törədilmiş kütləvi qırğınlardır. Həmin 
günlərdə Bakı şəhərində, habelə Bakı 
quberniyasına daxil olan digər şəhər və 
qəzalarda on minlərlə dinc sakin məhz 
etnik və dini mənsubiyyətinə görə qətlə 
yetirilmiş, yaşayış məntəqələri dağıdıl-
mış, mədəniyyət abidələri, məscid və 
qəbiristanlıqlar yerlə-yeksan edilmişdir. 
Sonrakı dövrlərdə daha da azğınlaşan 
erməni millətçiləri qeyri-insani əməllərini 
davam etdirmiş, Qarabağ, Zəngəzur, 
Naxçıvan, Şirvan, İrəvan və digər 
bölgələrdə kütləvi qətllər, talanlar və 
etnik təmizləmələr həyata keçirmişlər.

Bu gün həyata keçirilən düşünülmüş 
xarici siyasət dövlətçilik maraqlarımızın 
qorunmasında, ölkəmizin ərazi bütövlü-
yünün bərpa olunması istiqamətində qəti 
və prinsipial mövqe  ortaya qoyur. Bu 
siyasət yeganə düzgün, alternativsiz və 
müvəffəqiyyət qazandıracaq siyasətdir 
və xalqımız bu siyasəti yekdilliklə 
dəstəkləyir.

İlahə ƏLƏSGƏROVA,  
Azərbaycan Respublikası Ədliyyə 

Nazirliyinin Yasamal rayon qeydiyyat 
şöbəsinin rəisi

Nahaq qan yerdə qalmaz
Ermənilər törətdikləri soyqırımına görə layiqli cavablarını alacaqlar

 � Əsrlər boyu bütün dünyaya səpələnən ermənilər 
məskunlaşdıqları yerləri özlərinə vətən sayıblar. Onlar 1828-ci 
ildə məqsədli şəkildə İrəvan, Naxçıvan və Qarabağ torpaqlarına 
köçürüləndən sonra bu ərazilərə də yiyələnmək iddiası ilə 
yaşayıblar. 

Ermənilər “Qnçaq” və “Daş-
naksütyun” partiyalarını yaratmaqla 
azərbaycanlıların adları çəkilən həmin 
əzəli yurdlarından didərgin salınması-
nı sistemli şəkildə həyata keçiriblər. 

“Daşnaksütyun” partiyasının 
qarşıya qoyduğu vəzifələrdən biri 
“dənizdən-dənizə böyük Ermənistan” 
dövləti yaratmaq idi. Bu sərsəm 
ideyanı gerçəkləşdirmək məqsədilə 
Azərbaycan dövlətini parçalamaq, 
məhv etmək, əhalisini soyqırıma 
məruz qoymaq ön plana çəkilmişdi. 
Bunun üçün Bakı və Bakıətrafı 
yaşayış məntəqələrinin işğalı daşnak 
lideri, bolşevik qiyafəli Stepan Qe-
orqiyeviç Şaumyana, Şirvan, Muğan 
və Talış bölgələrinin məhvi qaniçən 
Styopa Lalayana, habelə onun silah-
daşı Tatoves Əmiryana, Quba qəzasını 

yerlə-yeksan etmək daşnak lideri 
Hamazaspa, Naxçıvan, Zəngəzur və 
Qarabağın talanı isə Andronik Taro-
soviç Ozanyana tapşırılmışdı. Adları 
sadalanan quldurlara Stepan Qeorqi-
yeviç Şaumyan rəhbərlik edir, onların 
törətdikləri faciələrdən ruhlanaraq 
daha da qəddarlaşırdı.

Yeri gəlmişkən, o dövrdə And-
ronik Tarosoviç Ozanyanın rəhbərlik 
etdiyi quldur dəstələrinin Zəngəzurda 
dinc əhaliyə qarşı törətdikləri 
qətliamlar barədə də danışmaq 
istərdim. Xatırladım ki, 1865-ci 
ildə Türkiyənin Şahtah qəzasında 
anadan olan Andronik Ozanyan hələ 
gənc yaşlarından eyş-işrət içərisində 
yaşayıb, quldurluğa və terrorçuluğa 
meyilli olub, mal-qoyun oğrusu kimi 
tanınıb, eyni zamanda, türkləri qətlə 

yetirməkdən, millətlər arasında ədavət 
yaratmaqdan çəkinməyib. Elə buna 
görə də o zaman dişini türk dünyası-
na qıcayan rus çarı quldur dəstəsinə 
Andronik Ozanyanı da qoşub. 
Məsələni də belə qoyub ki, erməni 
quldurları rus çarına sədaqətlə qulluq 
etsələr, əvəzində Türkiyənin Şərqi 
Ərzurum, Sarıqamış, Qars və Van 
gölünü, Azərbaycanın isə qərbi – Ulu-
xanlı, Vedibasar, Qəmərli, Dərələyəz, 
Zəngəzur bölgələrini Ermənistana 

birləşdirib “böyük Ermənistan” 
yaradacaq və Andronik də həmin 
ərazinin hökmdarı olacaq... Andronik 
Ozanyan 1912-1914-cü illərdə Balkan 
müharibəsində quldurluq edərək bir 
müddət silahsız, dinc türk əhalisinə 
divan tutur. 1914-1915-ci ildə isə 
Tiflisə gəlir, burada türklərə qarşı vu-
ruşmaq niyyətində olduğunu bildirir. 
Müsbət cavab aldıqdan sonra Türkiyə 
ərazisində erməni könüllülərindən 
ibarət rusların hazırladıqları 4 korpus-
dan birini ona həvalə edirlər.

Erməni könüllüləri rus ordusu ilə 
çiyin-çiyinə Türkiyənin Van, Qars, 
Sarıqamış və Ərzurum vilayətlərində 
döyüşür və türk əhalisinə divan tutur-
lar. Lakin bu savaşda məğlubiyyətə 
uğrayan Andronik 1917-ci ildə çar 
hökumətinin devrildiyini, general 
Baratovun geri çəkildiyini görüb 

rusların silah-sursatlarını oğurlayıb 
15 min qoşunla qaçır. O, İranın Xoy 
şəhərini, Cənubi Azərbaycanı, Cul-
fanı keçərək Naxçıvana basqın edir. 
S.Şaumyanla əlaqə quran Andronik 
“Daşnaksütyun” partiyasının “böyük 
Ermənistan” yaratmaq planı ilə tanış 
olur. Naxçıvana soxulduqdan sonra 
isə bildirir ki, onu Naxçıvana rəhbər 
təyin ediblər. Andronik S.Şaumyanın 
göstərişi ilə Naxçıvan əhalisindən 
bütün silahları yığır. Onun bu 

hərəkətlərini S.Şaumyan bəyənir və 
Androniki “xalq qəhrəmanı” adlan-
dırır, eyni zamanda, Leninə belə bir 
teleqram vurur: “Andronik Ozanyan 
Naxçıvanda şura hökumətini qurur. 
Ona əlavə kömək lazımdır”. Teleqram 
Leninə çatar-çatmaz, daşnaka “əlavə 
kömək” edilir...

1918-ci il mart ayının 10-
da Qərbi Azərbaycanın Ləmbəli 
bölgəsindən olan milis (polis) 
işçisi Mustafa Əfəndiyev İrəvandan 
Naxçıvana gedən qatarda yoxlama 
apararkən xeyli silah aşkar edir. 
Burada atışma başlayır, ölən və 
yaralanan olur. Mustafa Əfəndiyev 
həbs olunur və onun taleyi bu gün 
də məlum deyil... Sən demə, Şaum-
yanın qeyd etdiyi “əlavə kömək” isə 
azərbaycanlıları qətlə yetirmək üçün 
Andronikə göndərilən silah-sursat 
imiş... Şaumyana belibağlı olan qul-

dur Andronik öz qoşunu ilə Çənnəb, 
Aza, Yayıcı, Camaldin, Əbrəqunis, 
Ərəzin, Çeşməbasar kəndlərini talan 
edir, od vurub yandırır, əhali dədə-
baba yurdundan didərgin düşür. Evlər, 
məscidlər, örüşlər, yamaclar, zəmilər 
odlara qalanır. 

Andronikin quldur dəstəsi Sisyan 
mahalına üz tutarkən yolüstü Naxçı-
vanda 11, Ordubadda 9, Culfada isə 3 
kəndi viran qoyub, Sirap dərəsində sı-
ğınacaq tapan 20 min əhalini cinsinə, 
yaşına fərq qoymadan güllələyib, 

Yayıcı kəndinin 2500 nəfər əhalisini 
isə qılıncdan keçirərək meyitləri 
Araz çayına atıb. O zaman Naxçıvan 
bölgəsində Qaçaq Süleyman, Kəblalı 
xan kimi el qəhrəmanları olmasaydı, 
eyni zamanda, köməyə türk ordusu 
gəlməsəydi, daha dəhşətli faciələr 
törədilərdi...

Mirzə Cabbar Baxçabanın 
dediklərindən:

– 1918-ci ildə daşnaklar İrəvan 
vilayətində 211 azərbaycanlı kəndini 
dağıdıb, 300 mindən çox insanı qətlə 
yetiriblər. Fəlakətlə, ölümlə üzləşən 
azərbaycanlılar ev-eşiklərini atıb 
xiyabanlara, dağlara qaçıblar... Mən 
Noraşen kəndində ailə üzvlərimlə 
tövlədə bir köynəkdə, alt paltarında 
qalırdım. Bu kənd İrəvandan qaçmağa 
məcbur olan azərbaycanlılarla dolu 
idi. Həmin vaxt daşnaklar Naxçıvanı 
viran etmişdilər. Andronikin göstərişi 
ilə adamların diri-diri dərisini 

soyurdular. Kütləvi sürətdə əhalini 
qırırdılar. İran azərbaycanlıları Nax-
çıvana köməyə gəlmək istəyirdilər. 
Lakin İran dövləti onları Naxçıvana 
getməyə qoymur, qabaqlarını alırdı... 
Andronik Ozanyan Naxçıvandan 
Zəngəzura aşanda Qızılboğaz deyilən 
yerdə Keçili Dəli Təhməzin dəstəsi 
ilə toqquşur, xeyli itki verir. Silah 
yüklü üç at Dəli Təhməzin əlinə keçir. 
Həmin silahlarla onun oğlu Quşdan 
30-cu illərə qədər erməni daşnakları-
na qarşı vuruşur, bu el qəhrəmanı öm-

rünün sonuna kimi Şahbuz dağlarında 
qaçaqlıq edir.

Andronik Zəngəzura yetişəndən 
sonra azərbaycanlılar yaşayan 
məntəqələrin əhalisinə divan tutur, 
Bazarçay boyunca yerləşən Ərikli, 
Sükar, Pulkənd, Şükarlı, Məliklər, 
Saybalı, Əlili, Zabazadır, Hortuyüz, 
Dulus, Ağdü, Şam, Pürüllü, İrmis, 
Bəhluli, Dərəkənd, Qalaçıq, Urud, 
Dərəbəs, Anabat, Şükürbəyli, Çınqıllı 
kəndlərini xaraba qoyur. 

Andronikin quldur dəstəsi 
Sisyanın 31 kəndini dağıdıb, əhalini 
qırır. Ağdü kəndində 400 nəfər tutan 
məscidə adamları yığaraq bütün çıxış-
ları bağlayıb. Qızmış buğaların üstünə 
neft tökərək od vurub içəri buraxıblar. 
Buğalar adamları dırnaqları altına alıb 
şil-küt edib. Sonra qəddar ermənilər 
məscidin damını sökərək içəri küləş 
doldurub od vurublar, məscidin 
künc-bucağında qalanlar da tüstüdən 

boğulub ölüblər...
“Azərbaycan xalqına qarşı 

1918-ci il soyqırımı. Sənədlər 
toplusu” kitabının II cildində qeyd 
edilir ki, Andronikin quldur dəstəsi 
1918-ci ildə təkcə Sisyan rayonu-
nun Şükar kəndindən 377 nəfəri 
vəhşicəsinə öldürüblər. İrmişli 
kəndini qətl-qarət edərkən südəmər 
uşaqları süngülərə keçirib, meyitləri 
isə tikə-tikə doğrayıblar. Ağkənddə 
evləri yandıraraq külə döndərib, 
qaçan 65 sakini öldürüb, 4-nü ya-
ralayıblar. Vağudi kəndini dağıdıb, 
sakinlərin bütün əmlakını talayıblar. 

Şükar kəndindən Abbas kişinin 
1967-ci ildə mənə dediklərindən:

– Andronikin quldur dəstəsi 
kəndi mühasirəyə almışdı. Bacılarım 
Gövhər və Nigar kənddə qalmışdı-
lar. Gövhər qonşumuz Tağının oğlu 
Eldənizə adaxlanmışdı. Atam Şamil 
görür ki, çıxış yolu yoxdur, ona görə 
də qızların erməni əlinə keçməməsi 
üçün onları öldürür... Andronikin 
quldur dəstəsi tərəfindən 1918-ci ildə 
Zəngəzur qəzasının azərbaycanlılar 
yaşayan 115 kəndi məhv edilmiş, 
7729 nəfər azərbaycanlı, o cümlədən 
3257 kişi, 2276 qadın və 2196 uşaq 
vəhşicəsinə öldürülmüşdür... 

...Bu gün vəzifəsindən, siyasi 
mənsubiyyətindən asılı olmaya-
raq hər bir azərbaycanlı, hər bir 
Vətən övladı ermənilərin xəbis 
niyyətlərini, ortaya atdıqları sərsəm 
planları ifşa etməli, Azərbaycan 
xalqının haqq səsinin dünya 
ictimaiyyətinə çatdırılması üçün 
əlindən gələni əsirgəməməlidir.

Əvəz MAHMUD LƏLƏDAĞ,  
Sumqayıt Dövlət Universitetinin 
müəllimi, Azərbaycan Yazıçılar 

Birliyinin üzvü

Sisyan (Zəngəzur) bölgəsində 
azərbaycanlıların soyqırımı

Soyqırımı qurbanlarının  
xatirəsi ehtiramla anılıb

 � Xətai Rayon İcra Hakimiyyətininin iclas 
salonunda keçirilən 31 mart azərbaycanlıların 
soyqırımına həsr edilmiş mərasim erməni 
vəhşiliklərinin qurbanı olmuş insanların xatirəsinin bir 
dəqiqəlik sükutla anılmasından başladı. 

Mərasimdə Xətai Rayon 
İcra Hakimiyyətinin başçısı 
Razim Məmmədov, apara-
tın əməkdaşları və rayon 
ictimaiyyətinin nümayəndələri 
ilə yanaşı, Milli Məclisin 
deputatları, akademik Ziyad 
Səmədzadə, YAP Xətai rayon 
təşkilatının sədri Hüseynbala 
Mirələmov və digər qonaqlar 
iştirak edirdilər.

İcra başçısı Razim 
Məmmədov toplantını aça-
raq qeyd etdi ki, xalqımızın 
qədim və zəngin tarixində  
qürurla xatırlanası möhtəşəm 
hadisələrlə yanaşı, faciələrlə 
müşahidə edilən hadisələr 
də  az olmamışdır. XIX əsrin 
əvvəllərindən başlayan və 
xalqımızın kütləvi şəkildə əzəli 
torpaqlarından zorla köçürülməsi 
və qırılması ilə səciyyələnən bu 
faciələrin əksəriyyəti bilavasitə 
erməni millətçiləri tərəfindən 
törədilmişdir. Ümummilli 
liderimiz Heydər Əliyev 31 
mart tarixinin  azərbaycanlıların 
soyqırımı günü elan edilməsi 
haqqında 1998-ci il 26 mart 
tarixli fərmanında göstərmişdir: 
“Azərbaycanın XIX-XX 
əsrlərdə baş verən bütün 
faciələri torpaqlarının zəbti ilə 
müşayiət olunaraq, ermənilərin 
azərbaycanlılara qarşı düşü-
nülmüş, planlı surətdə həyata 
keçirdiyi soyqırımı siyasətinin 
ayrı-ayrı mərhələlərini təşkil 
etmişdir. Bu hadisələrin yalnız 
birinə - 1918-ci il mart qırğını-
na siyasi qiymət vermək cəhdi 
göstərilmişdir. Azərbaycan Xalq 
Cümhuriyyətinin varisi kimi 
Azərbaycan Respublikası bu 
gün onun axıra qədər həyata 
keçirə bilmədiyi qərarların 
məntiqi davamı olaraq soyqı-
rımı hadisələrinə siyasi qiymət 
vermək borcunu tarixin hökmü 
kimi qəbul edir”.

Natiq qeyd etdi ki, 
həqiqətən bu qanlı faciələrin ən 
dəhşətlisi 1918-ci ilin 31 mart 
tarixində erməni qaniçənlərinin 
azərbaycanlılara qarşı törədikləri 
soyqırımı hadisələridir. Bu tarixi 
faciə günlərində Bakı şəhərində 
və Bakı quberniyasının müxtəlif  
bölgələrində, eləcə də Şama-
xı, Quba, Xaçmaz, Lənkəran, 

Hacıqabul, Salyan, Zəngəzur, 
Qarabağ, Naxçıvan və digər 
ərazilərdə qəddar Şaumyanın 
rəhbərlik etdiyi Bakı Soveti və 
daşnak erməni silahlı dəstələri 
azərbaycanlılara qarşı ağıla 
gəlməyən vəhşiliklər törətmişlər. 

Toplantıda çıxış edən 
akademik Ziyad Səmədzadə 
qeyd etdi ki, həqiqətən 1918-
ci ilin mart ayından etibarən 
Bakı Kommunası tərəfindən 
əksinqilabçı ünsürlərlə mübarizə 
şüarı altında Bakı quberniyasını 
azərbaycanlılardan təmizləmək 
məqsədi güdən mənfur planın 
həyata keçirilməsinə başlanılmış 
və minlərlə azərbaycanlı erməni 
silahlı dəstələri tərəfindən xüsusi 
amansızlıqla qətlə yetirilmişdir. 
Ulu öndərin tarixi fərmanında 
çox düzgün qeyd edilir ki, 
Azərbaycan Respublikası 
müstəqillik qazandıqdan sonra 
xalqımızın tarixi keçmişinin 
obyektiv mənzərəsini yaratmaq 
imkanı əldə edilmişdir. Uzun 
illər gizli saxlanılan, üzərinə qa-
dağa qoyulmuş həqiqətlər açılır, 
təhrif edilmiş hadisələr özünün 
əsl qiymətini alır.

Millət vəkili qeyd etdi ki, 
sovet dönəmində azərbaycanlı 
alimlərin bu hadisələrdən 
xəbəri var idi. Lakin onlara bu 
hadisələri araşdırmağa, erməni 
millətçilərinin məkrli planla-
rını xalqa çatdırmağa bütün 
vasitələrlə qadağa qoyulmuşdu. 
Nəticədə, XX əsrin sonlarında 
xalqımız yenidən bu faciələri  
Xocalıda, Qaradağlıda və 
müxtəlif bölgələrimizdə yaşadı. 

YAP Xətai rayon təşkilatının 
sədri Hüseynbala Mirələmov 

da çıxışında Azərbaycan 
tarixində qanlı izləri heç 
zaman silinməyəcək erməni 
vəhşiliklərinin dünyaya çatdı-
rılmasında Heydər Əliyevin 
tarixi xidmətlərindən geniş 
söhbət açdı. Natiq  qeyd etdi 
ki, ulu öndər təkcə ölkəmizin 
bugününün, siyasi və iqtisa-
di müstəqilliyinin qurucusu 
olmadı, həm də onilliklərlə 
“məhbəsə salınmış” tariximizin 
faciə dolu səhifələrini dünyaya 
təqdim etdi, xalqımıza qarşı 
erməni vəhşiliklərinin xronika-
sını, qaniçən erməni xislətinin 
haradan başlandığını bəşəriyyətə 
tanıtdı. 

H.Mirələmov vurğuladı 
ki, ermənilər təkcə xalqımızı 
qırmırdılar, onlar tariximizi, 

mədəniyyətimizi, milli varlığı-
mızı təsdiq edən dəyərlərə qarşı 
soyqırımı həyata keçirmişlər. 
1918-ci il  mart soyqırımı za-
manı erməni vandalları bir çox 
qədim binaları, tarixi abidələri, 
o cümlədən ziyarətgahları, 
dünya memarlığının incilərindən 
sayılan İsmailiyyə binasını top 
atəşinə tutaraq dağıtmışlar. 

Mərasimdə 
azərbaycanlıların soyqırımı ilə 
bağlı tarixi həqiqətlərin bugünkü 
və gələcək nəsillərə çatdırıl-
masının əhəmiyyəti haqqında 
da geniş fikirlər söylənilmiş və 
vurğulanmışdır ki, tarixi yad-
daşımızın daim ayıq olması, bu 
qanlı faciələrin unudulmaması, 
xalqımızı ümumi düşmənə qarşı 
həmişə sayıq olmağa səfərbər 
edəcək. 

Çıxışlarda həmçinin son 
vaxtlar sosial şəbəkələrdə 
bəzi insanların milli-mənəvi 
dəyərlərimizlə bir araya sığma-
yan, xalqımıza utanc gətirən 
əxlaqsız yazılar dərc etmələrini,  
bir çox hallarda dövlətimizin, 
istər ölkədaxili, istərsə də xarici 
siyasətdə son illərdə əldə etdiyi 
uğurları ləkələməyə cəhd etmələri 
qətiyyətlə pislənmişdir. Xal-
qın bu faciəli, tarixi bir gündə 
həmrəylik nümayiş etdirib erməni 
vəhşiliklərini dünyaya bəyan 
etdiyi bir vaxtda, radikal müxalifət 
nümayəndələrinin  dövlətə 
və hakimiyyətə qarşı iftira və 
yalanlarla dolu şüarlarla mitinqə 
çıxmalarına da toplantıda kəskin 
münasibət bildirilmişdir. 

İlqar RÜSTƏMOV, 
“Xalq qəzeti”

73 aprel 2018-ci il, çərşənbə axşamı


